
Utangulizi

Mkakati wa Kupunguza Umasikini (MKU) ni ‘sera mama’ ya nchi. Kusudio lake kuu ni
kuweka kipaumbele kwenye hatua zinazopunguza umasikini, kuinua ubora wa maisha

na ustawi wa watu masikini na kuleta hali ya kutenda haki na kuheshimu haki za binadamu.
Sera nyingine zote na bajeti zinatakiwa kwenda sambamba na MKU.

Kipindi cha utekelezaji wa MKU wa sasa kimemalizika.  Hivi sasa Serikali inaandaa Mkakati
mpya wa Kupunguza Umasikini (MKU II) utakaotoa mwongozo kwa nchi yetu katika kipindi
cha miaka mitano ijayo kuanzia 2005 hadi 2010. Maandalizi ya mkakati huu yamefanyika
kwa kuzingatia tafiti nyingi za uchambuzi na maoni kutoka kwa wananchi. Hivi sasa rasimu
ya kwanza ya MKU II imekamilika. Serikali ingependa kupata maoni maalumu kutoka kwa
wananchi kuhusu namna ya kuiboresha rasimu hii.

NGO Policy Forum (NPF) – ni muungano wa Asasi zaidi ya 70 Zisizo za Kiserikali (AZISE)
zinazojihusisha na michakato ya sera kwa lengo la kuwezesha ushiriki mkubwa zaidi wa
umma katika michakato hiyo. Tumetayarisha chapisho hili na kulisambaza sehemu zote za
Tanzania ili kuwawezesha wananchi kupata taarifa, kujadili rasimu ya mkakati mpya na
kutoa maoni yao.

Waraka huu ni muhtasari usio rasmi wa vipengele muhimu vya rasimu ya MKU II.
Umegawanyika katika sehemu mbili. Sehemu ya kwanza inatoa muhtasari wa Muundo wa
MKU unaopendekezwa, ukijumuisha misingi yake mikuu. MKU unalenga katika kupunguza
umasikini katika maeneo makuu matatu ambayo ni: kuongeza ukuaji wa uchumi; kuinua
ubora wa maisha na ustawi wa jamii; na kuimarisha utawala bora na uwajibikaji. Sehemu
ya pili inawasilisha malengo makuu, matokeo tarajiwa na mikakati ya utekelezaji katika kila
eneo, kati ya maeneo hayo matatu.

Unaweza kufanya nini? Unaweza kusoma rasimu hii na kuelewa ni nini Serikali inapanga
kufanya. Jadili na rafiki zako, majirani na hata wafanyakazi wenzako. Iwapo utakuwa na
maoni mahsusi ya kuiboresha – kama vile kuangaliwa upya kwa jambo lolote ambalo tayari
limo katika rasimu hii, au kuongeza jambo jingine muhimu ambalo limesahaulika –usisite
kuyatuma kupitia AZISE zilizo karibu yako kwa anuani ifuatayo: Mapitio ya Mkakati wa
Kupunguza Umasikini, Ofisi ya Makamu wa Rais, Kitengo cha Kuondoa Umasikini, SLP 5380,
Dar es Salaam. Maoni yawe mafupi na yalenge katika suala mahsusi. Siku ya mwisho ya
kuwasilisha maoni yako ni tarehe 10 Septemba, 2004.

Iwapo hautapenda kutoa maoni yako, au utakuwa umechelewa kufanya hivyo, bado
utaweza kutumia waraka huu kwa taarifa, majadiliano na midahalo. Ukiwa kama
mwananchi una haki ya kufahamu kuhusu sera na kujadili masuala hayo katika jamii yako.
Pia utaweza kulinganisha rasimu hii na ya mkakati unaotarajiwa kukamilika mwishoni mwa
mwaka huu.

Sera ni kuhusu watu. Sote tuna nia ya kuufanya MKU II kuwa ni mkakati utakaowahudumia
kwa dhati wananchi wa Tanzania. Fanya kile unachoweza kufanya leo ili kuleta mabadiliko!

Kwa taarifa zaidi wasiliana na: 
Sekretarieti
NGO Policy Forum (NPF)
S.L.P.38486 Dar es Salaam
Simu/Faksi: +255 22 2121288
Barua pepe: npf@cats-net.com or prs@cats-net.com 

Muundo wa MKU II
(Mkakati wa Pili wa Kupunguza Umasikini)

Umasikini una sura na vipengele vingi. Unayagusa makundi mbalimbali ya kijamii na hata
mikoa na maeneo mbalimbali kijiografia kwa njia tofauti. Ili kuuelezea umasikini kikamilifu,
ni lazima ukusanye taarifa kwa njia mbalimbali na kutoka katika makundi tofauti ya kijamii.
Hii ndio sababu Mkakati Mpya wa Kupunguza Umasikini (MKU II), unatumia takwimu kutoka
katika vyanzo vikuu vitatu ambavyo ni; maoni ya wadau mbalimbali yaliyokusanywa katika
mlolongo wa mashauriano, matokeo ya tafiti zilizofanyika hivi karibuni na uzoefu na
mafunzo yaliyojitokeza katika utekelezaji wa mkakati wa mwanzo. 

MKU wa kwanza ulitekelezwa katika kipindi cha miaka mitatu, 2000/01 – 2002/03 na ulilenga
katika sekta za kipaumbele. MKU II utatekelezwa katika kipindi cha miaka mitano, 2005/6 –
2009/10.  Mkakati huu mpya unaweka msisitizo zaidi katika kufikiwa kwa malengo
yaliyokusudiwa, hivyo ni mkakati ambao mbinu yake kuu ni kuelekeza jitihada katika
kufikiwa kwa matokeo yaliyoainishwa (outcome-oriented). Mkakati unalenga
kuziunganisha sekta mbalimbali ili kushirikiana pamoja katika kufikia malengo
yaliyokusudiwa.

Malengo Makuu katika Kupunguza Umasikini

MKU II unalenga katika matokeo ya utekelezaji wa sera na shughuli zinazokusudiwa
kupunguza umasikini. Matokeo hayo yamewekwa katika maeneo makuu matatu: (1) Ukuaji
wa uchumi na kupunguza umaskini wa kipato; (2) Kuinua ubora wa maisha na ustawi wa
jamii; na (3) Utawala bora na Uwajibikaji . Matokeo haya matatu yanategemeana, huku
kila moja likisaidia na kuimarisha utekelezaji wa jingine kama inavyoonyeshwa katika
kielelezo kifuatacho:

1: Ukuaji wa uchumi na kupunguza umaskini wa kipato

Sifa nne za ukuaji wa uchumi ambazo ni muhimu katika kupunguza umasikini ni:

Kwanza, ni lazima ukuaji huo uwe ni ule unaowagusa watu wengi na kwa usawa. Sera na
hatua maalumu zinahitajika ili kuelekeza rasilimali kwa makundi ya jamii katika sehemu za
nchi au sekta zilizo masikini zaidi ili kuziwezesha kushiriki katika shughuli za uzalishaji au katika
utoaji wa huduma za jamii. Ni lazima kutoa msaada wa kutosha na kujenga mazingira
mazuri yatakayowezesha matumizi mazuri ya rasilimali hizo.

3.Utawala bora na 
uwajibikaji

2. Kuinua ubora
wa maisha na

ustawi wa jamii

1. Ukuaji wa Uchumi 
na kupunguza

umasikini wa kipato

Kupunguza
Umaskini

Pili, ukuaji lazima uwe mkubwa na endelevu. Hii inamaanisha kuwa  ni lazima nchi izalishe
viwango vikubwa na endelevu vya akiba ya ndani na uwekezaji. Pale inapobidi kutafuta
misaada kutoka nje, basi ni lazima misaada hiyo itumike kwa busara na uangalifu ili iweze
kuiweka nchi katika mwelekeo thabiti wa ukuaji. Ni lazima nchi ihakikishe kuwa shughuli za
maendeleo za kizazi cha sasa haziathiri mahitaji ya maendeleo ya kizazi cha kesho. MKU II
unatambua haja ya kuwa na matumizi endelevu ya rasilimali za nchi na kuepuka athari
mbaya kwa mazingira.

Tatu, mkakati wa ukuaji ni lazima ujumuishe mkakati wa biashara. MKU II utazingatia na
kutekeleza Sera ya Taifa ya Biashara na kuimarisha uwezo wa ubunifu na ushindani wa
wazalishaji wa ndani. Mipango ya maendeleo ya biashara italenga kupanua wigo wa
masoko ya nje kwa kuhimiza na  kuchochea shughuli za kuongeza thamani za bidhaa,
upatikanaji wa mitaji na uwekezaji katika shughuli za uzalishaji kwa ajili ya soko la nje na
ustadi wa kushiriki katika masoko ya kanda na ya dunia yenye faida.

Nne, msisitizo utawekwa katika kuongeza fursa za ajira. Itakuwa ni muhimu sana kwa
mkakati wa ukuaji uchumi kuangalia kwa makini mahusiano baina ya sekta mbalimbali
ukiweka  umuhimu wa kipekee kwa viwanda vitokanavyo na mazao ya kilimo na shughuli
za uzalishaji katika maeneo ya vijijini zisizohusu kilimo. Hali kadhalika, sekta zinazokua na
zinazoongoza katika kuchangia ukuaji wa uchumi kama vile utalii na uchimbaji madini zina
umuhimu wa kipekee katika kupunguza umasikini. Sekta hizi zinatoa ajira ya moja kwa
moja, zinapanua ujuzi wa watu na kutoa fursa mbalimbali kwa watu kujipatia riziki zao. Zaidi
ya hayo, sehemu ya mapato ambayo serikali inayapata kutoka katika sekta hizi yatatumika
katika kuboresha huduma za uchumi na kijamii, hivyo kuchangia katika maendeleo
endelevu  ya miundombinu na mtaji wa watu.

2: Kuinua ubora wa maisha na ustawi wa jamii 

Eneo la pili linashughulikia uwezo, uhai na ustawi wa watu likilenga zaidi katika uhakika wa
chakula lishe na makazi. Msingi imara wa sera ya kijamii ni muhimu katika kushughulikia
hatari zinazoyakabili makundi mbalimbali ya watu kuangukia katika umasikini (vulnerability)
na kutoa hifadhi ya jamii kwa makundi maalumu kama vile  watoto yatima, watu wanaoishi
na VVU/UKIMWI, watu wenye ulemavu na wazee.

Kuinua ubora wa maisha na ustawi wa jamii kunategemea utoaji, uwezo wa kumudu na
upatikanaji wa huduma kama vile elimu, afya, maji, matibabu na kinga dhidi ya
VVU/UKIMWI na mipango ya ulinzi/hifadhi ya jamii. Zaidi ya hayo, maisha ya watu huwa
bora zaidi wanapoishi katika mazingira safi na yanayolindwa; mathalan, yasiyo na uchafuzi
wa hewa na maji na yasiyo na mazalia ya mbu.

Maisha bora huiwezesha jamii kushiriki kikamilifu katika shughuli za uzalishaji ambapo
wanawake na wanaume hupata fursa sawa. Vilevile tija huongezeka na kuendelezwa pale
ambapo mazingira yanalindwa na kutumiwa kwa njia endelevu.

3: Utawala na Uwajibikaji

Eneo la tatu ndilo linaloweka msingi kwa eneo la kwanza na la pili. Ili pawe na ukuaji wa
uchumi unaowagusa watu wa ngazi zote na kuimarika kwa ubora wa maisha na ustawi wa
jamii ni lazima pawe na utawala bora. Suala la utawala bora linalenga katika kuangalia
mifumo na michakato ya kiuchumi kama vile usimamizi wa rasilimali za umma  (Fedha na
maliasili), ulinzi binafsi, hali ya kuvumiliana na kushirikisha wananchi katika kufanya
maamuzi, mathalan, kupitia michakato ya uboreshaji wa serikali za mitaa na kuhakikisha
kuwa mifumo na taratibu za utawala ni za uwakilishi na zinazowezesha uwajibikaji wa
wawakilishi kwa wale wanaowakilishwa. Mambo muhimu katika eneo hili ni haki za
binadamu, mfumo wa haki na wenye ufanisi wa sheria na vita dhidi ya rushwa.

Eneo hili linabainisha amani, utulivu wa kisiasa, umoja wa kitaifa na mshikamano kama
mojawapo ya malengo yake makuu. Linaweka misingi ambamo ukuaji wa uchumi na
uboreshaji wa maisha na ustawi wa jamii unaweza kufanyika. Malengo mengine muhimu ni
Demokrasia na uvumilivu wa kisiasa na kijamii; Utawala bora na utawala wa sheria;  na
uwajibikaji wa viongozi na watumishi wa umma kwa njia mbalimbali ikiwa ni pamoja na
kupungua kwa rushwa na wananchi kuwa na uwezo wa kupata taarifa.

Ili matokeo hayo yaweze kufikiwa ni lazima pawe na matumizi mazuri ya rasilimali yenye
uwazi na uwajibikaji. Ni lazima pia pawe na mifumo na taasisi za utawala zisizo na rushwa
na utawala wa umma unaofanya kazi kwa ufanisi na uadilifu. Mojawapo kati ya njia za
kuongeza ufanisi ni kwa kujumuisha Programu ya Uboreshaji Huduma kwa Umma (PSRP) na
Programu ya Marekebisho ya Mfumo wa Uendeshaji wa Serikali za Mitaa (LGRP)  katika
michakato ya Mapitio ya Matumizi ya Serikali (PER) na Mkakati wa Kupunguza Umasikini
(PRS/MKU).

Vilevile, MKU II unatambua kuwa wananchi wote wana haki ya kupata taarifa zote kuhusu
sera, sheria na fedha za umma. Hii ina maana kuwa ni muhimu kuboresha uwezo wa
watumishi wa umma kupata taarifa zile zinazohusu sekta yao na zinazohusu sekta nyingine
mbalimbali na kuboresha upashanaji habari ndani ya serikali yenyewe, ili kuwawezesha
watumishi hao wa umma kushughulikia kikamilifu mahitaji ya Watanzania katika ngazi zote.

Misingi ya MKU II
Mkakati mpya unazingatia misingi mikuu sita ambayo ndiyo itakayoongoza sera na
utendaji wake. 

1. Kwanza, mkakati huu unamilikiwa na nchi na wananchi wenyewe na utatumika
kama nyenzo ya kutekeleza ajenda ya maendeleo ya taifa.Umiliki wa nchi na wa
wananchi unatokana na kuboreshwa na kuongezeka kwa kiwango cha
ushirikishwaji wa wananchi na wadau wengine kwa kupitia michakato mbalimbali
ya mashauriano. Hali kadhalika, MKU II utakuwa na mkakati wa mawasiliano ili
kurahisisha uchangiaji na upashanaji wa taarifa kati ya serikali na wadau wengine. 

2. Suala la usawa litazingatiwa na kushughulikiwa kikamilifu kwa kuhakikisha kuwa
panakuwa na  ukuaji endelevu wa uchumi unaowanufaisha wananchi walio katika
ngazi zote, kuweka msisitizo katika kukuza ajira na fursa za watu masikini kujipatia
riziki na kuboresha upatikanaji wa huduma za jamii.

3. MKU II unaheshimu na kuzingatia kwa dhati makubaliano na mikataba ya kimataifa
ya maendeleo ambayo Tanzania imeridhia, hiyo ikiwa ni pamoja na Malengo ya
Maendeleo ya Milenia (MDGs), Makubaliano ya NEPAD na Mkutano wa Dunia wa
Maendeleo Endelevu. Aidha, misaada ya kibiashara ambayo nchi yetu itaipata
itatumika kuongeza uwezo wa wazalishaji wa humu nchini, hususan, wajasirimali
wadogo wadogo na wa kati (SMEs) na wazalishaji wa vijijini ili waweze kukabiliana
na changamoto za utandawazi.

4. Mkakati unazingatia kuwa umasikini na jambo pana na lenye sura na tabia tofauti
tofauti.Pia unazingatia mikakati mahsusi ya maendeleo ya sekta mbalimbali, na
masuala yanayogusa sekta zote (masuala mtambuko) kama vile utawala bora,
mazingira, jinsia, VVU/UKIMWI, ajira, watoto, vijana, wazee na watu wenye ulemavu.
Hivyo mkakati huu unagusa maeneo yote (comprehensive).

5. MKU II utatoa nafasi zaidi kwa wadau wa humu nchini, (Jumuiya huru za kiraia, sekta
binafsi) katika majadiliano ya sera na kusisitizia matumizi mazuri na yenye ufanisi ya
misaada katika kupunguza umasikini.

6. Mkakati unasisitiza kuendelea kuoanishwa (harmonization) kwa michakato
mbalimbali ya kitaifa ya kisera, hususan, Mkakati wa Kupunguza Umasikini (PRS),
Bajeti ya Serikali, Mpango wa Muda wa Kati wa Matumizi ya Serikali (MTEF), Mapitio
ya Matumizi ya Serikali (PER) na Mkakati wa Kuisaidia Tanzania (TAS) huku msisitizo
wa kipekee ukiwekwa katika kuhakikisha kuwa kunakuwa na mtiririko mzuri na
unaofanyika kwa wakati wa upashanaji taarifa na takwimu miongoni mwa taasisi
mbalimbali. 

